
IJTIMOIY HIMOYA TIZIMI VA IJTIMOIY TIBBIY 
XIZMATLAR O‘ZARO BOG‘LIQLIGINING 
NAZARIY ASOSLARI

Shаnazarov Farrux Shodiyorovich
O‘zbekiston Respublikasi Prezidenti huzuridagi
ijtimoiy himoya milliy agentligi 
Nogironligi bo‘lgan shaxslar uchun
tibbiy-ijtimoiy xizmatlarni rivojlantirish
boshqarmasi yetakchi mutaxassisi

Annotatsiya: Maqolada O‘zbekistonda ijtimoiy himoya tizimi va ijtimoiy tibbiy xizmatlar o‘rtasidagi o‘zaro bog‘liqlikning 
nazariy asoslari yoritilgan. Tadqiqotda ijtimoiy-iqtisodiy, institutsional va ijtimoiy risk yondashuvlari asosida ijtimoiy himoya 
tizimining ilmiy modeli shakllantirildi. Nogironligi bo‘lgan shaxslar misolida ijtimoiy xizmatlar qamrovi va aholi ehtiyojining 
o‘sishi tahlil qilindi. Tadqiqot natijalariga ko‘ra, ijtimoiy himoya va tibbiy xizmatlar tizimlarining integratsiyasi inson kapitalini 
rivojlantirish va aholi farovonligini ta’minlashning muhim omili ekanligi asoslandi. Maqolada raqamli boshqaruv, davlat-
xususiy sheriklik va mahalla darajasidagi inklyuziv xizmatlarni rivojlantirish bo‘yicha amaliy takliflar ilgari surilgan.

Kalit soʻzlar: ijtimoiy himoya, ijtimoiy tibbiy xizmatlar, inson kapitali, raqamli boshqaruv, davlat-xususiy sheriklik, 
integratsiya, inklyuziv xizmatlar.

Abstract: The article examines the theoretical foundations of the interrelation between the social protection system and 
the social medical service system in Uzbekistan. Based on socio-economic, institutional, and social risk approaches, a 
scientific model of the social protection system has been developed. Using the example of persons with disabilities, the 
study analyzes the growth of social service coverage and population needs. The results demonstrate that the integration 
of social protection and medical service systems is a crucial factor for human capital development and overall social 
welfare. The paper provides practical recommendations for expanding digital governance, strengthening public–private 
partnerships, and establishing inclusive centers at the community (mahalla) level.

Key words: social protection, social medical services, human capital, digital governance, public–private partnership, 
integration, inclusive services.

Аннотация: В статье раскрываются теоретические основы взаимосвязи системы социальной защиты и системы 
социальных медицинских услуг в Республике Узбекистан. На основе социально-экономического, институционального 
и теории социальных рисков сформирована научная модель системы социальной защиты. На примере лиц с 
инвалидностью проведён статистический анализ потребностей населения и объёма предоставляемых услуг. 
Результаты исследования показали, что интеграция систем социальной защиты и медицинских услуг является 
ключевым фактором развития человеческого капитала и обеспечения благосостояния населения. В работе 
предложены практические рекомендации по развитию цифрового управления, государственно-частного 
партнёрства и инклюзивных центров на уровне махаллей.

Ключевые слова: социальная защита, социальные медицинские услуги, человеческий капитал, цифровое 
управление, государственно-частное партнёрство, интеграция, инклюзивные услуги.

K I R I S H 
O‘zbekiston Respublikasida ijtimoiy himoya davlat siyosatining eng muhim yo‘nalishlaridan biri bo‘lib, 

uning asosiy maqsadi fuqarolarning munosib turmush sharoitlarini yaratish va aholining zaif qatlamlarini 
qo‘llab-quvvatlashdan iborat. So‘nggi yillarda mamlakatimizda ijtimoiy himoya tizimini takomillashtirish, davlat 
byudjetidan ajratiladigan mablag‘lar hajmini oshirish, qo‘shimcha resurslarni jalb qilish hamda ijtimoiy yordam 

dasturlarini kengaytirish bo‘yicha izchil islohotlar amalga oshirilmoqda. Xususan, kam ta’minlangan oilalarni 
aniqlash va ularga manzilli yordam ko‘rsatish maqsadida “Ijtimoiy himoya yagona reestri” axborot tizimining 
joriy etilishi ijtimoiy xizmatlarni raqamlashtirish va samaradorligini oshirish yo‘lida muhim qadam bo‘ldi. Bu tizim 
fuqarolarning ehtiyojmand qatlamlarini aniqlashni tezlashtirib, yordamning adolatli va shaffof taqsimlanishini 
ta’minlaydi.Shu bilan birga, “Yangi O‘zbekistonning taraqqiyot strategiyasi (2022—2026-yillar)”da belgilangan 
vazifalardan kelib chiqib, aholining ijtimoiy himoya olish huquqlarini ta’minlash va davlat ijtimoiy xizmatlarini 
samarali muvofiqlashtirish maqsadida O’zbekiston Respublikasi Prezidentining 2022-yil 25-iyuldagi “O‘zbekiston 
Respublikasi aholisini ijtimoiy himoya qilish strategiyasini tasdiqlash to’g’risida”gi PF–175-son1 Farmoni bilan 
tasdiqlandi. 

Ushbu hujjat aholining zaif qatlamlarini - keksalarni, nogironligi bo‘lgan shaxslarni va ko‘p bolali oilalarni 
qo‘llab-quvvatlashga alohida e’tibor qaratadi. Mamlakatda ijtimoiy himoya faqat davlat siyosati emas, balki 
milliy qadriyatlar tizimining ham muhim tarkibiy qismi sifatida namoyon bo‘ladi. Mehr-shafqat, hamdardlik va 
o‘zaro yordam kabi an’analar O‘zbekiston xalqining madaniyati va ma’naviyatida chuqur ildiz otgan. Shu bois 
ijtimoiy himoyaning ilmiy asoslari faqat moddiy yordam tizimini emas, balki fuqarolarning sog‘lig‘ini saqlash, 
ta’lim olish va munosib turmush darajasiga erishish imkoniyatlarini ham o‘z ichiga oladi.Ijtimoiy himoya — bu 
aholining turli guruhlarini ijtimoiy va moddiy xavf-xatarlardan muhofaza qilishga qaratilgan huquqiy, iqtisodiy va 
ijtimoiy chora-tadbirlar majmuidir. 

Uning bosh maqsadi — aholi farovonligini doimiy ravishda yaxshilash, turmush sifatidagi tafovutlarni 
qisqartirish va jamiyatda inson qadrini ta’minlovchi barqaror ijtimoiy muhitni shakllantirishdir. Shu nuqtayi 
nazardan, ijtimoiy himoya tizimi bilan uzviy bog‘liq bo‘lgan ijtimoiy tibbiy xizmatlarning rivojlanishi aholi salomatligi, 
mehnat unumdorligi va iqtisodiy o‘sish sur’atlariga bevosita ta’sir ko‘rsatadi. Ular birgalikda inson kapitalini 
rivojlantirishning asosiy ustuni sifatida jamiyatda ijtimoiy barqarorlik va iqtisodiy farovonlikni ta’minlaydi.

M A V Z U G A  O I D  A D A B I Y O T L A R  S H A R H I
M.Kepper[4] maqolasida ijtimoiy ehtiyojlarni sog‘liqni saqlashga integratsiyalashni implementation science 

(amalga oshirish fanlari) yondashuvi orqali tahlil qiladi. Muallif klinik amaliyotlarda ijtimoiy yordamni aniqlash, 
yo‘naltirish va ushlab qolishdagi ko‘p bosqichli to‘siqlar va ularni yengish strategiyalarini sistematik adabiyot 
sharhi asosida ko‘rsatadi; ushbu yondashuv tizimli siyosat va moliyaviy investitsiyalarni talab qilishini taʼkidlaydi. 
Tadqiqotdan kelib chiqib, ijtimoiy xizmatlarni sog‘liq muassasalari bilan rasmiy integratsiyalash siyosatini joriy 
etish lozim.

J.Gliedt[5] tadqiqotida sogʻliqni saqlash xizmatlaridan foydalanish nazariy modellarini sintez qilib, ularni 
ijtimoiy himoya tizimlari bilan bog‘lash imkoniyatlarini ochib beradi. Scoping-review metodikasi orqali muallif 
turli konseptual ramkalar va ularning ijtimoiy himoya orqali sog‘liq natijalariga taʼsir mexanizmlarini xaritalaydi; 
xulosada nazariy pluralizm va modellarni amaliy siyosatga tarjima qilish uchun intersektoral tadqiqotlar zarurligi 
taʼkidlanadi. Shunga koʻra, ijtimoiy himoya va sogʻliq siyosatlarini nazariy jihatdan bogʻlovchi amaliy tadqiqotlarni 
qoʻllab-quvvatlash zarur. 

F.Shahidi va hamkasblari[6] ilmiy ishida ijtimoiy yordam dasturlarining aholining sogʻlig‘iga taʼsirini yuqori 
daromadli mamlakatlardagi empirik tadqiqotlar asosida sistematik tahlil qiladi. Mualliflar meta tahlil va sifatli 
baholash yordamida transferlarning ayrim sogʻliq indikatorlarini yaxshilashi mumkinligini ko‘rsatadi, biroq 
baholashlarning metodologik cheklovlari va nishonlash muammolari samaradorlikni aniqlashni qiyinlashtiradi. 
Tadqiqotdan kelib chiqib, ijtimoiy yordam siyosatlarini sogʻliq natijalari bilan bogʻlaydigan mustahkam monitoring 
va metodologik standartlar joriy etilishi lozim. 

A.Banerjee va hamkorlari[7] maqolasida ijtimoiy himoya dasturlarini rivojlanayotgan mamlakatlarda 
loyihalash va baholashga bag‘ishlangan keng qamrovli qayta koʻrib chiqishni taqdim etadi. Metod sifatida 
empirik tadqiqotlar va eksperimental ishlar sintezi ishlatilgan. Mualliflar maqsadli yondashuv, noanʼanaviy 
identifikatsiya usullari va mahalliy institutlar bilan uygʻunlashtirilgan dasturlar samaradorligini oshirishini 
ko‘rsatadi. Shu sababli, ijtimoiy himoya siyosatlarini mahalliy sharoitga moslab tajriba asosida joriy etish va 
baholashni kengaytirish zarur. 

M.Aung va hamkasblari[8] tadqiqotida xalqaro tashkilotlar (WHO, World Bank va boshqalar) hujjatlari 
hamda ilmiy adabiyotlarni tahlil qilib, ijtimoiy himoya instrumentlari (cash transfers, in-kind, sug‘urta) zaif 
guruhlarning sogʻliq xizmatlariga kirishini qanday yaxshilashini ko‘rsatadi. Sistematik adabiyot tahlili asosida 
mualliflar ijtimoiy himoyaning sogʻliqni qamrab olish (UHC) maqsadlariga erishishda muhim vosita ekanligini 
aniqlaydi. Shuning uchun, ijtimoiy himoya choralari Universal Health Coverage strategiyasiga rasmiy rioya 
qilgan holda integratsiyalashishi lozim. 

1	  https://lex.uz/uz/docs/-6130265 

T A D Q I Q O T  M E T O D O L O G I YA S I
Ushbu tadqiqotda ilmiy tahlil va xulosalarni shakllantirishda bir qator zamonaviy iqtisodiy tadqiqot usullaridan 

foydalanildi. Jumladan, ilmiy abstraksiya va mantiqiy umumlashtirish, qiyosiy tahlil, ma’lumotlarni tizimlash va 
guruhlash, monografik tahlil hamda taqqoslash usullari orqali mavzuning nazariy va amaliy jihatlari yoritildi.

T A H L I L  V A  N A T I J A L A R 
Ijtimoiy himoya tizimi jamiyatda barqarorlikni ta’minlash, aholining turmush darajasini kafolatlash va ijtimoiy 

xavf-xatarlarni kamaytirishga qaratilgan iqtisodiy, huquqiy va tashkiliy mexanizmlarni qamrab oladi. Uning 
nazariy asoslari bir nechta ilmiy yondashuvlar orqali izohlanadi, ular har biri ijtimoiy himoyaning mohiyati va 
vazifalarini turlicha, ammo o‘zaro uyg‘un tarzda yoritib beradi.

	 Birinchidan, ijtimoiy-iqtisodiy yondashuv ijtimoiy himoyani davlatning qayta taqsimlovchi funksiyasi 
sifatida talqin etadi. Unga ko‘ra, davlat jamiyatda mavjud resurslarni adolatli taqsimlash orqali aholining barcha 
qatlamlari uchun minimal hayot standartlarini ta’minlashi kerak. Bu yondashuv kambag‘allikni qisqartirish, 
ishsizlikning oldini olish va ijtimoiy tenglikni ta’minlashda muhim ahamiyatga ega. Ijtimoiy himoya bu holda 
iqtisodiy tizimning barqarorligi va inson kapitalining samaradorligini ta’minlovchi omilga aylanadi.

Ikkinchidan, institutsional yondashuv ijtimoiy himoyani davlat, nodavlat va xususiy sektor tashkilotlarining 
o‘zaro hamkorligi asosida amalga oshiriladigan tizim sifatida ko‘radi. Bu yondashuvda ijtimoiy himoya nafaqat 
davlatning mas’uliyati sifatida, balki butun jamiyatning birlashgan institutsional faoliyati sifatida namoyon bo‘ladi. 
Davlat ijtimoiy siyosatni belgilaydi va moliyalashtirishni ta’minlaydi, nodavlat tashkilotlar fuqarolar manfaatlarini 
ifoda etadi, xususiy sektor esa ijtimoiy mas’uliyatni amaliy qo‘llab-quvvatlaydi.

Uchinchidan, ijtimoiy risk nazariyasi ijtimoiy himoyaning vazifasini fuqarolarning hayot faoliyatida yuzaga 
keladigan xavf-xatarlarni kamaytirish orqali tushuntiradi. Bu xavf-xatarlarga ishsizlik, kasallik, nogironlik, qarilik, 
oilaviy yo‘qotishlar yoki tabiiy ofatlar kabi omillar kiradi. Mazkur nazariyaga ko‘ra, ijtimoiy himoya tizimi bu 
xavflarning iqtisodiy va ijtimoiy oqibatlarini yumshatish orqali aholining turmush barqarorligini ta’minlaydi.

Shuningdek, zamonaviy iqtisodiy nazariyalarda ijtimoiy himoya tizimi inson kapitalini rivojlantirishning 
asosiy institutsional asosi sifatida ham qaraladi. Bunda ta’lim, sog‘liqni saqlash va mehnat bozori siyosatlari 
ijtimoiy himoya bilan chambarchas bog‘lanadi. Masalan, sog‘lom va malakali aholi mehnat unumdorligini 
oshiradi, bu esa mamlakat iqtisodiy o‘sishiga turtki beradi.

Ijtimoiy himoya tizimining ushbu uch yondashuvi — iqtisodiy, institutsional va risk nazariyalari — birgalikda 
qo‘llanilganda, ular ijtimoiy siyosatning samaradorligini oshiradi va aholi farovonligini kafolatlaydi. Bunday 
uyg‘un yondashuv ijtimoiy himoya tizimini faqat moddiy yordam vositasi emas, balki inson qadrini ta’minlovchi, 
ijtimoiy barqarorlikni mustahkamlovchi tizim sifatida shakllantiradi.

Quyidagi jadval O‘zbekistonda 2019—2023-yillar davomida nogironligi bo‘lgan shaxslar sonining 
o‘zgarishini va yillik o‘sish sur’atini ko‘rsatadi (1-jadval):

1-jadval. O‘zbekistonda 2019—2023-yillar davomida nogironligi bo‘lgan shaxslar sonining o‘zgarishi2

Yil Nogironligi bo‘lgan shaxslar soni (ming kishi) O‘sish sur’ati (%)

2019 740.7 —
2020 758.3 2.38
2021 797.3 5.14
2022 896.4 12.43
2023 941.9 5.08

1-jadval ma’lumotlariga ko‘ra, nogironligi bo‘lgan shaxslar sonidagi muttasil o‘sish tendensiyasi ijtimoiy 
xizmatlar talabining ortib borayotganini anglatadi. Bu holat ijtimoiy tibbiy infratuzilmani rivojlantirish zaruratini 
ko‘rsatadi. 2019—2023-yillar mobaynida nogironligi bo‘lgan shaxslar soni 740,7 ming kishidan 941,9 ming 
kishigacha o‘sgan, ya’ni 27,2 %ga ko‘paygan. Eng yuqori o‘sish sur’ati 2022-yilda (12,4 %) kuzatilgan bo‘lib, 
bu pandemiyadan keyingi davrda tibbiy diagnostika imkoniyatlarining kengayishi va hisobga olish tizimining 
yaxshilanishi bilan izohlanadi. Bu tendensiya ijtimoiy himoya va tibbiy xizmatlar tizimining samarali integratsiyasini 
talab etadi, chunki nogironligi bo‘lgan shaxslar sonining ortishi ular uchun maxsus tibbiy, reabilitatsion va 
ijtimoiy qo‘llab-quvvatlash xizmatlariga bo‘lgan ehtiyojni oshirmoqda. Quyidagi jadval 2023-yilda O‘zbekistonda 
nogironligi bo‘lgan shaxslarning nogironlik guruhlari bo‘yicha taqsimlanishini ko‘rsatadi (2-jadval):

2	  https://stat.uz/uz/default/choraklik-natijalar/53709-2024#yanvar-dekabr

2-jadval. O‘zbekistonda nogironligi bo‘lgan shaxslarning nogironlik guruhlari bo‘yicha taqsimlanish3

Nogironlik guruhlari Shaxslar soni (ming kishi) Ulush (%)

Nogironligi bo‘lgan bolalar 161.9 17.2

I guruh nogironlar 87.3 9.3

II guruh nogironlar 631.5 67.0

III guruh nogironlar 61.2 6.5

2-jadval ma’lumotlari esa nogironlik darajasi bo‘yicha xizmatlar tarkibida II guruh nogironlar ulushining 
ustunligini namoyon etadi. Shu sababli, davlat siyosatida reabilitatsiya va profilaktik xizmatlarni kuchaytirish 
ustuvor yo‘nalish bo‘lishi kerak. 2023-yil yakuniga ko‘ra, nogironligi bo‘lgan shaxslarning asosiy qismini - II 
guruh nogironlar (67%) tashkil etgan bo‘lib, bu 631,5 ming kishiga to‘g‘ri keladi. Bu holat sog‘liq yoki mehnat 
qobiliyati qisman yo‘qotilgan shaxslar sonining yuqori ekanligini ko‘rsatadi.Shu bilan birga, nogironligi bo‘lgan 
bolalar 161,9 ming nafarni yoki umumiy sofning 17,2%ini tashkil etgan, bu esa bolalar salohiyatini tiklash va 
inklyuziv ta’lim tizimini rivojlantirish zarurligini ko‘rsatadi. I va III guruh nogironlar mos ravishda 9,3% va 6,5% 
ulushni tashkil etib, ular doimiy tibbiy yordam, reabilitatsiya va ijtimoiy qo‘llab-quvvatlash xizmatlariga eng 
muhtoj toifalar hisoblanadi.Umuman olganda, mazkur ma’lumotlar nogironligi bo‘lgan shaxslar uchun ijtimoiy 
va tibbiy xizmatlarning qamrovini kengaytirish, maxsus infratuzilma va inklyuziv siyosatni rivojlantirish zaruratini 
tasdiqlaydi. 

X U L O S A  V A  T A K L I F L A R
Ijtimoiy himoya va ijtimoiy tibbiy xizmatlar tizimlarining o‘zaro bog‘liqligi mamlakatda inson kapitalini 

rivojlantirishning, aholi farovonligini ta’minlashning hamda jamiyatda ijtimoiy barqarorlikni mustahkamlashning 
asosiy omillaridan biridir. Ushbu tizimlarning uyg‘un rivojlanishi faqat fuqarolarning turmush darajasini 
oshirish bilan cheklanib qolmasdan, iqtisodiy o‘sish sur’atlarini tezlashtirish va mehnat bozori samaradorligini 
ta’minlashga ham xizmat qiladi. O‘zbekiston tajribasi shuni ko‘rsatadiki, raqamli axborot tizimlari, jumladan 
“Yagona ijtimoiy himoya reestri” va “Ijtimoiy himoya milliy agentligi”ning faoliyati natijasida ijtimoiy xizmatlarning 
shaffofligi va manzilligi sezilarli darajada oshdi. Bu orqali nogironligi bo‘lgan shaxslar, keksalar va ehtiyojmand 
oilalar uchun ko‘mak mexanizmlari takomillashtirildi, byurokratik to‘siqlar qisqartirildi va resurslar samarali 
taqsimlandi. 

Biroq amalga oshirilayotgan choralar bilan bir qatorda, ijtimoiy tibbiy xizmatlar tizimining hududiy 
qamrovini kengaytirish, profilaktika va reabilitatsiya xizmatlarini yanada kuchaytirish zarur. Bu jarayonni ilmiy 
asoslangan yondashuvlar va davlat-xususiy sheriklik mexanizmlari orqali amalga oshirish dolzarb ahamiyatga 
ega. O‘zbekistonda ijtimoiy himoya va ijtimoiy tibbiy xizmatlar tizimlarini samarali integratsiya qilish, ularning 
barqaror faoliyatini ta’minlash hamda aholi farovonligini oshirish maqsadida bir qator ustuvor taklif va amaliy 
tavsiyalar ilgari suriladi.

Birinchidan, integratsiyalashgan boshqaruv modelini yaratish zarur. Ijtimoiy himoya va tibbiy xizmatlar 
ma’lumotlar bazalarini yagona raqamli platformada birlashtirish aholining ehtiyojmand qatlamlari bo‘yicha xolis 
va tezkor ma’lumotlarni taqdim etish imkonini yaratadi. Bu orqali yordam ko‘rsatishdagi takrorlanish, ma’lumotlar 
ziddiyati va byurokratik kechikishlar kamayib, manzillilik hamda shaffoflik oshadi.

Ikkinchidan, davlat-xususiy sheriklikni kengaytirish ijtimoiy tibbiy xizmatlar tizimini rivojlantirishda muhim 
ahamiyat kasb etadi. Tibbiy-ijtimoiy markazlarni tashkil etish jarayonida xususiy klinikalar, nodavlat tashkilotlar va 
xalqaro sheriklar ishtirokini kengaytirish orqali profilaktika va reabilitatsiya xizmatlarini zamonaviy texnologiyalar 
asosida yo‘lga qo‘yish mumkin. Bu esa sohaga investitsiyalar oqimini oshiradi va xizmatlar sifatini yaxshilaydi.

Uchinchidan, mahalliy darajada “Inklyuziv markazlar”ni tashkil etish muhim vazifa hisoblanadi. Har bir 
tuman yoki mahallada nogironligi bo‘lgan shaxslar, keksalar va bolalar uchun maxsus reabilitatsiya, psixologik 
yordam va ijtimoiy moslashuv xizmatlarini ko‘rsatuvchi markazlar faoliyatini yo‘lga qo‘yish inson kapitalini 
tiklash, ijtimoiy faollikni oshirish hamda aholi o‘rtasidagi teng imkoniyatlar muhitini yaratishga xizmat qiladi.

To‘rtinchidan, ijtimoiy tizim samaradorligini oshirish maqsadida raqamli nazorat va baholash tizimini joriy 
etish talab etiladi. Bu tizim orqali ijtimoiy xizmatlar sifati, foydalanuvchilar qoniqish darajasi va resurslardan 
foydalanish samaradorligi KPI indikatorlari asosida avtomatik ravishda baholanadi. Natijada boshqaruv qarorlari 
tezkor va ma’lumotlarga asoslangan holda qabul qilinadi.

Beshinchidan, ijtimoiy tibbiy xizmatlarda kadrlar salohiyatini oshirish dolzarb ahamiyatga ega. Tibbiy 
va ijtimoiy xodimlar uchun muntazam malaka oshirish kurslarini tashkil etish, axborot texnologiyalaridan 

3	  https://stat.uz/uz/default/choraklik-natijalar/53709-2024#yanvar-dekabr

foydalanish ko‘nikmalarini rivojlantirish hamda inklyuziv yondashuv asoslarini amaliyotga joriy etish zarur. Bu 
mutaxassislarning kasbiy kompetensiyalarini kuchaytirib, xizmatlar sifati va aholi ishonchini oshiradi.

Oltinchidan, ijtimoiy innovatsiyalar va grant tizimini joriy etish orqali yangi loyihalarni moliyalashtirish 
imkoniyatini yaratish lozim. Nodavlat tashkilotlar, mahalla institutlari va startaplar uchun ijtimoiy tibbiy xizmatlar 
sohasida innovatsion g‘oyalarni amalga oshirishni qo‘llab-quvvatlovchi grant dasturlarini joriy etish ahamiyatli 
bo‘ladi. Bu sohaga yangi texnologik yechimlar va ijtimoiy innovatsiyalar kirib kelishiga xizmat qiladi.Nihoyasida, 
ijtimoiy tahlil markazini tashkil etish zarur. Bu markaz ijtimoiy himoya va tibbiy xizmatlar samaradorligini ilmiy 
tahlil qilish, davlat dasturlarining ijtimoiy ta’sirini baholash hamda soha bo‘yicha strategik tavsiyalar ishlab chiqish 
bilan shug‘ullanishi lozim. Uning faoliyati natijasida qaror qabul qilish jarayonlari ilmiy dalillarga asoslanadi va 
davlat ijtimoiy siyosati samaradorligi oshadi.

Umuman olganda, mazkur taklif va tavsiyalarni amalga oshirish ijtimoiy himoya va tibbiy xizmatlar 
tizimlarining o‘zaro integratsiyasini chuqurlashtiradi, inson kapitalini rivojlantirish va aholi farovonligini 
ta’minlashda yangi bosqichni ta’minlaydi.

